
1. Introdución 
Esta investigación de aula naceu coa intención de dar resposta ás inquedanzas do alumnado sobre 
o consumo de azucre e o seu impacto na saúde. A través da metodoloxía por proxectos, o grupo 
afondou na procura e análise de información, na lectura crítica da etiquetaxe dos produtos e na 
práctica dunha cociña máis saudable. 

O proxecto ten como obxectivos principais fomentar o pensamento científico mediante a 
formulación e resolución de cuestións sinxelas sobre feitos e fenómenos do medio natural; 
promover o coñecemento e coidado do propio corpo e das emocións, favorecendo hábitos de vida 
saudables e o benestar integral; e impulsar o uso responsable, seguro e creativo dos recursos 
dixitais para buscar información, comunicarse e elaborar contidos adaptados ao contexto 
educativo. 

2. Fundamentación  
As escolas deben ser lugares onde se fomente o benestar e a saúde tanto física como emocional, 
para poder conseguilo precísanse entorno escolares e comunidades que dispoñan dos 
coñecementos, ferramentas e apoios que permitan garantir unha alimentación e 
desenvolvemento físico e mental saudable. Neste sentido, o papel das familias no 
desenvolvemento de hábitos saudables é fundamental, xa que, non só ensinan co exemplo senón 
coa práctica, promovendo hábitos alimentarios saudables e, por tanto, estilos de vida saudables 
que perduren ata a etapa adulta, diminuíndo o risco de desenvolver enfermidades crónico-
dexenerativas (Macías et al., 2012). 

A pesar dos avances neste campos débese seguir traballando pois as cifras que apuntan cara a 
obesidade infantil e ao sedentarismo nestas franxas de idade son moi elevadas o que constitúe 
unha das principais preocupacións en materia de saúde, afectando os países desenvolvidos e en 
vías de desenvolvemento (Crovetto Zamorano e Medinelli, 2010; Aranceta et al., 2005) 

Débese ter en conta tamén a importancia do exercicio físico no mantemento da saúde. Neste 
sentido, é primordial que na infancia se teña en conta como comenta Santos (2005) a actividade 
física regular e o exercicio físico inciden positivamente na saúde. 

3. Metodoloxía 
Participantes e contexto 
Nun centro público de Galicia (España) en contexto rural investigamos seguindo unha 
metodoloxía por proxectos acerca do azucre e o impacto na nosa saúde. O alumnado participante 
foron 18 nenos e nenas de primeiro de Educación Primaria. 

Descrición do proxecto 
Ese proxecto levouse a cabo durante o primeiro trimestre en dúas sesións á semana de 50 
minutos. 

QUE SUCEDE CO AZUCRE CANDO CHEGA AO NOSO 
CORPO? TRABALLO POR PROXECTOS EN EDUCACIÓN 
PRIMARIA 

RODRÍGUEZ PIÑEIRO, JESSICA 
CEIP Plurilingüe de Cedeira 



Boletín das Ciencias 
 

 42 

Actividades levadas a cabo durante tódalas semanas de proxecto: 
 Cociña saudable e merendas compartidas. 

 Evocación da sesión anterior, cada vez que iniciamos unha nova sesión precisamos 
conectar co que xa coñecemos e co proxecto é por iso que no inicio realizamos evocación 
con xogos, charlas, debuxos, imaxes que nos permiten conectar. 

 Libro de receitas viaxeiro, unha vez iniciado o proxecto e durante todo o curso fixemos 
un libro que cada semana viaxaba a unha casa dun dos alumnos e alumnas e quen o 
recibía debía escribir unha receita e logo compartila co resto do grupo. 

 QR nas mochilas viaxeiras, algunhas das receitas realizadas foron gravadas en vídeo e 
convertidas en QR, este QR colocouse nas mochilas viaxeiras do centro educativo de 
modo que tódalas familias que recibían a mochila podían desfrutar da nosa receita e 
facelas na súa casas. 

 Horta, o noso centro educativo dispón de horta escolar, un recurso indispensable para 
poder promover unha vida saudable axudamos no seu coidado, fixemos plantación e 
aproveitamos os alimentos obtidos coo amorodos, leitugas, feixóns, para facer receitas 
co alumnado e compartilas. 

Tamén se realizaron: (charlas, exposicións, cartaz informativo, visitas de persoal sanitario, 
investigación en libros divulgativos...) 

4. Toma e análise de datos 
Os resultados medíronse aplicando o uso de distintos procedementos e instrumentos de 
avaliación (rúbricas, rexistros anecdóticos, listas de cotexo, organizadores gráficos, portafolios, 
dianas de avaliación, probas orais, claves dicotómicas…), o que permite unha avaliación formativa 
da totalidade do alumnado. 

5. Conclusións 
Este proxecto tivo un impacto positivo no alumnado pois conseguimos modificar as súas 
concepcións previas en torno ao azucre e ao seu imparto no noso corpo. Ao principio consideran 
que o azucre é prexudicial para o noso organismo e que nos produce caries e dor de barriga. Non 
eran conscientes de que existen diferentes tipos de azucre que están noutros alimentos saudables 
e que o precisamos para vivir pois de xeito natural nos aporta enerxía. Tampouco se decataban 
de onde proviña moitos dos nenos e das nenas crían que saía directamente do supermercado xa 
procesado. Vimos tamén que existen alternativas que poden aportar sabor doce e que non todas 
as nosas merendas teñen que ser azucradas ou todos os almorzos. Este proxecto implicou as 
familias que son as principais promotoras do cambio e tamén ao resto da comunidade educativa. 

